
O‘ZBEKISTON SOLIQ TIZIMIDA 
RAQAMLASHTIRISH JARAYONLARINING SOLIQ 

TUSHUMLARI VA FUQAROLARNING SOLIQ 
INTIZOMIGA TA’SIRI

Maxkamova Dildora Shavkat qizi
Toshkent Davlat iqtisodiyot universiteti

2-kurs talabasi

Ilmiy rahbar: 
Ergashev Shavkat Maxkamovich
Toshkent viloyati Iqtisodiyot va moliya

bosh boshqarmasi bo‘lim boshlig‘i,
O‘zbekiston davlat jismoniy tarbiya

va sport universiteti dotsenti

Annotatsiya: Ushbu maqolada O‘zbekiston Respublikasi soliq tizimini raqamlashtirish jarayonlarining soliq tushumlari 
hajmiga hamda soliq to‘lovchilarning soliq intizomiga ta’siri tahlil qilinadi. So‘nggi yillarda mamlakatda elektron soliq 
xizmatlari, onlayn nazorat-kassa mashinalari hamda soliq ma’murchiligini avtomatlashtirish kabi mexanizmlar joriy etildi. 
2018–2024-yillar oralig‘idagi rasmiy statistik ma’lumotlar asosida o‘tkazilgan tahlil natijalari shuni ko‘rsatadiki, soliq 
tizimidagi raqamlashtirish jarayonlari soliq tushumlarining ortishiga hamda yashirin iqtisodiyot ulushining qisqarishiga 
ijobiy ta’sir ko‘rsatgan. Mazkur maqolada soliq tizimini raqamlashtirish jarayonlarini jadallashtirish bo‘yicha amaliy 
tavsiyalar ham keltiriladi.

Kalit soʻzlar: soliq tushumlari, soliq ma’murchiligi, soliq tizimi, raqamlashtirish, fiskal samaradorlik.

Abstract: This article analyzes the impact of the digitalization of the tax system of the Republic of Uzbekistan on the 
volume of tax revenues and taxpayers’ tax compliance. In recent years, a number of mechanisms have been introduced in 
the country, including electronic tax services, online cash registers, and the automation of tax administration. The analysis 
based on official statistical data for the period 2018–2024 shows that the digitalization of the tax system has contributed 
to an increase in tax revenues and a reduction in the share of the shadow economy. The article also provides practical 
recommendations for accelerating the digital transformation of the tax system.

Key words: tax revenues, tax administration, tax system, digitalization, fiscal efficiency.

Аннотация: В данной статье анализируется влияние процессов цифровизации налоговой системы Республики 
Узбекистан на объем налоговых поступлений и налоговую дисциплину налогоплательщиков. В последние годы в 
стране были внедрены такие механизмы, как электронные налоговые услуги, онлайн контрольно-кассовые машины, 
а также автоматизация налогового администрирования. Результаты анализа, основанного на официальных 
статистических данных за 2018–2024 годы, показывают, что цифровизация налоговой системы способствовала 
росту налоговых поступлений и сокращению доли теневой экономики. В статье также представлены практические 
рекомендации по ускорению цифровой трансформации налоговой системы.

Ключевые слова: налоговые поступления, налоговое администрирование, налоговая система, цифровизация, 
фискальная эффективность.

K I R I S H
Davlat budjeti daromadlarini shakllantirishda soliq tizimi asosiy moliyaviy mexanizm hisoblanadi. Shu 

sababli soliq tizimini zamonaviy talablar asosida takomillashtirish har bir davlat uchun strategik ahamiyat kasb 
etadi. An’anaviy soliq tizimi yuqori tranzaksiya xarajatlari, ma’lumotlarning yopiqligi hamda inson omilining 
ustunligi bilan tavsiflanadi. Mazkur holat soliqdan bo‘yin tovlash va yashirin iqtisodiyot hajmining kengayishiga, 
shuningdek, shaffoflikning pasayishiga sabab bo‘ladi. Soliq tizimini raqamlashtirish esa ushbu muammolarni 
bartaraf etishga qaratilgan muhim omil sifatida namoyon bo‘lmoqda.

O‘zbekiston Respublikasida 2017-yildan boshlab “Raqamli O‘zbekiston – 2030” strategiyasi doirasida 
amalga oshirilayotgan islohotlar nafaqat davlat boshqaruvi tizimini raqamlashtirishda, balki davlat soliq tizimida 
ham keng joriy etilmoqda. Xususan, onlayn nazorat-kassa mashinalari, elektron soliq hisobotlari hamda yagona 
axborot platformalarining amaliyotga tatbiq etilishi soliq tizimining shaffofligini oshirishga xizmat qilmoqda. 
Shuningdek, soliq tizimi faqat majburiy nazorat mexanizmlari bilan cheklanib qolmasdan, soliq to‘lovchilarda 
ixtiyoriy soliq intizomini shakllantirishga ham ijobiy ta’sir ko‘rsatmoqda. Raqamlashtirilgan tizim aynan ushbu 
ixtiyoriy intizomni mustahkamlash orqali soliq tushumlarini oshirish imkoniyatlarini kengaytirmoqda.

Xalqaro iqtisodiy adabiyotlarda soliq tizimini raqamlashtirish masalasi keng o‘rganilgan. Jahon banki 
hamda boshqa xalqaro iqtisodiy markazlar tadqiqotlariga ko‘ra, raqamli soliq tizimi soliq tushumlarini o‘rtacha 
10–15% ga oshirishi mumkin. OECD (Iqtisodiy hamkorlik va taraqqiyot tashkiloti) mamlakatlari tajribasiga ko‘ra 
esa elektron soliq xizmatlari soliq ma’murchiligi xarajatlarini sezilarli darajada kamaytiradi.

Britaniyalik iqtisodchilar M.G. Allingham (xatar va qaror qabul qilish nazariyasi bo‘yicha ishlari bilan 
mashhur) hamda A. Sandmo (jamoat moliyasi va soliq iqtisodiyoti sohasidagi tadqiqotlari bilan tanilgan) 
tomonidan 1972-yilda ishlab chiqilgan soliq intizomi modeli soliq to‘lovchining xulq-atvori nazorat ehtimoli 
va jazolarning qo‘llanilish darajasiga bog‘liqligini ta’kidlaydi. So‘nggi tadqiqotlar esa raqamlashtirish ushbu 
ehtimollikni oshirish orqali soliqdan bo‘yin tovlash darajasini sezilarli darajada pasaytirishini ko‘rsatmoqda. 
Biroq, O‘zbekiston sharoitida ushbu jarayonlarning empirik bahosi yetarli darajada o‘rganilmagan.

T A D Q I Q O T  M E T O D O L O G I YA S I
Biz taklif qilayotgan uslub miqdoriy va sifat tahlilini o‘z ichiga oladi. Miqdoriy tahlil doirasida soliq tushumlari, 

elektron xizmatlardan foydalanish hamda soliq to‘lovchilar soni kabi ko‘rsatkichlar statistik usullar yordamida 
baholanadi. Sifat tahlili esa normativ-huquqiy bazani tahlil qilishga asoslanadi.

Tahlil uzoq muddatli yondashuv asosida 2018–2024-yillar oralig‘idagi ma’lumotlarni qamrab oladi. Ushbu 
davrning tanlanishiga asosiy sabab, aynan shu yillarda O‘zbekistonda soliq tizimini raqamlashtirish bo‘yicha 
texnologik islohotlarning faol amalga oshirilganligidir.

Tadqiqot bosqichlari quyidagi ketma-ketlikda amalga oshiriladi:
−	 Raqamlashtirishdan oldingi davr (2018–2019-yillar);
−	 Raqamlashtirishning faol joriy etilish bosqichi (2020–2022-yillar);
−	 Raqamlashtirishning konsolidatsiya bosqichi (2023–2024-yillar).
Qo‘llaniladigan asosiy o‘zgaruvchilar sifatida soliq tushumlari hajmi, QQS ulushi hamda soliq qarzdorligi 

darajasi bog‘liq o‘zgaruvchilar sifatida tanlandi. Mustaqil o‘zgaruvchilar sifatida esa elektron soliq xizmatlaridan 
foydalanish ko‘rsatkichlari olindi.

Tahlil jarayonida deskriptiv statistika, before-after tahlili, trend tahlili hamda taqqoslash tahlili usullaridan 
foydalanildi. Tadqiqot rasmiy ochiq ma’lumotlar asosida amalga oshirildi.

T A H L I L  V A  N A T I J A L A R 
Raqamlashtirish jarayonlarining samaradorligini baholash maqsadida soliq tushumlarining yillar bo‘yicha 

o‘zgarish dinamikasi tahlil qilindi.
Tahlil natijalariga ko‘ra, 2021-yildan boshlab soliq tushumlari keskin o‘sish tendensiyasini namoyon etib, 

2024-yilga kelib 210,0 trln so‘mga yetgan. Mazkur davr elektron hisob-fakturalar hamda soliq monitoringi 
tizimining to‘liq joriy etilishi bosqichi bilan mos keladi (1-jadval).

1-jadval. 2018–2024-yillarda O’zbekiston Respublikasida soliq tushumlari dinamikasi

№ Yil Soliq tushumlari (trln. so’m) Yillik o’sish (%)

1 2018 79,1 -

2 2019 92,6 17,1

3 2020 103,8 12,1

5 2021 134,7 29,8

6 2022 162,4 20,6

6 2023 189,5 16,7

7 2024 210,0 10,8

Raqamlashtirish jarayonlari bilvosita soliqlar tizimiga sezilarli ta’sir ko‘rsatayotganini kuzatish mumkin.
Jadval ma’lumotlaridan ko‘rinib turibdiki, raqamlashtirish islohotlari soliq tushumlariga, xususan QQS 

(qo‘shilgan qiymat solig‘i) tushumlarining ortishiga ijobiy ta’sir ko‘rsatmoqda. Mazkur holat aylanmalar ustidan 
nazoratning kuchaygani hamda soliq ma’murchiligi jarayonlarining yanada shaffoflashgani bilan izohlanadi 
(2-jadval).

2-jadval. Soliq tushumlari tarkibi (foizda)
№ Soliq turlari 2018-yil 2020-yil 2024-yil
1 QQS 34,5 40,8 46,2

2 Foyda solig’i 21,3 18,9 17,4

3 JSHDS 15,8 14,2 13,6

4 Aksiz solig’i 12,6 11,4 10,2

5 Boshqa soliqlar 15,8 14,7 12,6

2024-yilga kelib soliq hisobotlarining deyarli barchasi elektron shaklga o‘tkazildi. Natijada mazkur yilga kelib 
soliq to‘lovchilar soni ham oshdi. Raqamli monitoring va onlayn ro‘yxatdan o‘tish mexanizmlarining joriy etilishi 
yakka tartibdagi tadbirkorlar (YTT) sonining keskin ko‘payishiga xizmat qildi. Xususan, ushbu jarayon ixtiyoriy 
soliq intizomini mustahkamlab, soliq qarzdorligini ham sezilarli darajada kamaytirishga ijobiy ta’sir ko‘rsatdi.

Olingan natijalar raqamlashtirilgan soliq tizimi bilvosita va bevosita soliq tushumlariga ijobiy ta’sir ko‘rsatishini 
tasdiqlaydi. Jumladan, QQS tushumlarining ulushi 2018-yildagi 34,5% dan 2024-yilda 46,2% gacha oshgani 
elektron hisob-fakturalar hamda onlayn tizimlar orqali savdo aylanmalari ustidan to‘liq nazorat o‘rnatilgani bilan 
izohlanadi. Mazkur holat xalqaro amaliyotda qo‘llaniladigan fiskal shaffoflik konsepsiyasi bilan mos keladi.

Michael G. Allingham va Agnar Sandmo modeli doirasida qaralganda, soliq to‘lovchilar soliq majburiyatlarini 
bajarish yoki bajarmaslik bo‘yicha qarorni aniqlanish ehtimoli va jazolarning qo‘llanish darajasiga qarab qabul 
qiladi. O‘zbekiston miqyosida soliq tizimidagi raqamlashtirish soliq to‘lovchilarning xatti-harakatlarini aniqlash 
ehtimolini sezilarli darajada oshirdi. Shu bois statistik tahlillar natijalari shuni ko‘rsatadiki, soliq majburiyatlarini 
o‘z vaqtida bajarish darajasi 2018-yildagi 82% dan 2024-yilda 94% gacha yetgan.

Qo‘shimcha ijobiy natijalar sifatida elektron soliq xizmatlarining qulayligi, soliq hisobotlarining soddalashgani 
hamda soliq to‘lovchilarda davlat institutlariga nisbatan ishonchning mustahkamlangani qayd etiladi. Bu esa 
soliq intizomining ixtiyoriy shakllanishiga xizmat qildi.

OECD (Iqtisodiy hamkorlik va taraqqiyot tashkiloti) mamlakatlarida elektron soliq xizmatlari soliq ma’murchiligi 
xarajatlarini o‘rtacha 20–30% ga kamaytirgani kuzatiladi. O‘zbekistonda esa elektron hisobotlarning ulushi 
99% ga yetgani ma’muriy xarajatlarning qisqarishi uchun zamin yaratmoqda. Biroq texnologik infratuzilma va 
raqamli savodxonlik darajasi jihatidan rivojlangan mamlakatlar ko‘rsatkichlaridan hali ham pastroq. Shu sababli 
O‘zbekiston tajribasini “tez rivojlanayotgan raqamli soliq modeli” sifatida baholash mumkin.

Shunga qaramay, raqamlashtirish jarayonlari bir qator muammolarni ham keltirib chiqarmoqda. Jumladan:
−	 kichik biznes subyektlari uchun texnik va moliyaviy yuklamaning ortishi;
−	 hududlar o‘rtasida raqamli infratuzilmaning notekis rivojlanganligi;
−	 ma’lumotlar xavfsizligi va kiberxavfsizlik bilan bog‘liq xavflarning kuchayishi.
Agar qayd etilgan muammolar tizimli ravishda bartaraf etilmasa, raqamlashtirish jarayonlarining samaradorligi 

uzoq muddatda pasayishi mumkin. Tadqiqot natijalari soliq siyosatini shakllantirishda raqamlashtirishni nafaqat 
texnologik jarayon, balki institutsional islohot sifatida ko‘rib chiqish zarurligini anglatadi.

X U L O S A  V A  T A K L I F L A R 
O‘zbekiston soliq tizimida raqamlashtirish jarayonlari nafaqat fiskal samaradorlikni oshirishda muhim 

rol o‘ynaydi, balki ijtimoiy, institutsional hamda huquqiy jihatlarni yanada mustahkamlash orqali mamlakatda 
raqamli iqtisodiyotni rivojlantirishning asosiy poydevoriga aylanishi mumkin.

Taklif sifatida, soliq tizimida raqamlashtirish samaradorligini yanada oshirish maqsadida elektron 
soliq xizmatlaridan foydalanish bo‘yicha soliq to‘lovchilar (ayniqsa kichik biznes va YTTlar) uchun raqamli 
ko‘nikmalarni rivojlantirishga qaratilgan bepul onlayn o‘quv platformalari va konsultativ xizmatlarni joriy etish 
maqsadga muvofiqdir. Bu orqali soliq to‘lovchilarning tizimga moslashuvi tezlashib, ixtiyoriy soliq intizomi 
mustahkamlanadi hamda ma’muriy xatoliklar kamayadi.

Shuningdek, sun’iy intellekt asosidagi risk-tahlil tizimlarini joriy etish hamda soliq to‘lovchilar bilan muloqot 
va xizmat ko‘rsatish sifatini kuchaytirishga qaratilgan islohotlar soliq ma’murchiligi samaradorligini oshirishda 
muhim amaliy ahamiyat kasb etadi.

